
śrīśuka uvāca
satyaṃ samīkṣyābjabhavō nakhēndubhi -

rhatasvadhāmadyutirāvṛtō’bhyagāt Á
marīcimiśrā ṛṣayō bṛhadvratāḥ

sanandanādyā naradēva yōginaḥ Á Á 1 Á Á

vēdōpavēdā niyamānvitā yamā -
starkētihāsāṅgapurāṇasaṃhitāḥ Á

yē cāparē yōgasamīradīpita -
jñānāgninā randhitakarmakalmaṣāḥ Á

vavandirē yatsmaraṇānubhāvataḥ
svāyambhuvaṃ dhāma gatā akarmakam Á Á 2 Á Á

athāṅghrayē prōnnamitāya viṣṇō -
rupāharat padmabhavō’rhaṇōdakam Á

samarcya bhaktyābhyagṛṇācchuciśravā
yannābhipaṅkēruhasambhavaḥ svayam Á Á 3 Á Á

dhātuḥ kamaṇḍalujalaṃ tadurukramasya
pādāvanējanapavitratayā narēndra Á

svardhunyabhūnnabhasi sā patatī nimārṣṭi
lōkatrayaṃ bhagavatō viśadēva kīrtiḥ Á Á 4 Á Á

brahmādayō lōkanāthāḥ svanāthāya samādṛtāḥ Á
sānugā balimājahruḥ saṅkṣiptātmavibhūtayē Á Á 5 Á Á

tōyaiḥ samarhaṇaiḥ sragbhirdivyagandhānulēpanaiḥ Á
dhūpairdīpaiḥ surabhibhirlājākṣataphalāṅkuraiḥ Á Á 6 Á Á

stavanairjayaśabdaiśca tadvīryamahimāṅkitaiḥ Á
nṛtyavāditragītaiśca śaṅkhadundubhiniḥsvanaiḥ Á Á 7 Á Á

jāmbavānṛkṣarājastu bhērīśabdairmanōjavaḥ Á
vijayaṃ dikṣu sarvāsu mahōtsavamaghōṣayat Á Á 8 Á Á

mahīṃ sarvāṃ hṛtāṃ dṛṣṭvā tripadavyājayācñayā Á
ūcuḥ svabharturasurā dīkṣitasyātyamarṣitāḥ Á Á 9 Á Á

na vā ayaṃ brahmabandhurviṣṇurmāyāvināṃ varaḥ Á
dvijarūpapraticchannō dēvakāryaṃ cikīrṣati Á Á 10 Á Á

anēna yācamānēna śatruṇā vaṭurūpiṇā Á
sarvasvaṃ nō hṛtaṃ bharturnyastadaṇḍasya barhiṣi Á Á 11 Á Á

satyavratasya satataṃ dīkṣitasya viśēṣataḥ Á
nānṛtaṃ bhāṣituṃ śakyaṃ brahmaṇyasya dayāvataḥ Á Á 12 Á Á

tasmādasya vadhō dharmō bhartuḥ śuśrūṣaṇaṃ ca naḥ Á
ityāyudhāni jagṛhurbalēranucarāsurāḥ Á Á 13 Á Á

tē sarvē vāmanaṃ hantuṃ śūlapaṭṭiśapāṇayaḥ Á
anicchatō balē rājan prādravañjātamanyavaḥ Á Á 14 Á Á

tānabhidravatō dṛṣṭvā ditijānīkapān nṛpa Á
prahasyānucarā viṣṇōḥ pratyaṣēdhannudāyudhāḥ Á Á 15 Á Á

nandaḥ sunandō’tha jayō vijayaḥ prabalō balaḥ Á
kumudaḥ kumudākṣaśca viṣvaksēnaḥ patattrirāṭ Á Á 16 Á Á

jayantaḥ śrutadēvaśca puṣpadantō’tha sātvataḥ Á
sarvē nāgāyutaprāṇāścamūṃ tē jaghnurāsurīm Á Á 17 Á Á

hanyamānān svakān dṛṣṭvā puruṣānucarairbaliḥ Á
vārayāmāsa saṃrabdhān kāvyaśāpamanusmaran Á Á 18 Á Á

hē vipracittē hē rāhō hē nēmē śrūyatāṃ vacaḥ Á
mā yudhyata nivartadhvaṃ na naḥ kālō’yamarthakṛt Á Á 19 Á Á

yaḥ prabhuḥ sarvabhūtānāṃ sukhaduḥkhōpapattayē Á
taṃ nātivartituṃ daityāḥ pauruṣairīśvaraḥ pumān Á Á 20 Á Á

yō nō bhavāya prāgāsīdabhavāya divaukasām Á
sa ēva bhagavānadya vartatē tadviparyayam Á Á 21 Á Á

balēna sacivairbuddhyā durgairmantrauṣadhādibhiḥ Á
sāmādibhirupāyaiśca kālaṃ nātyēti vai janaḥ Á Á 22 Á Á

bhavadbhirnirjitā hyētē bahuśō’nucarā harēḥ Á
daivēnarddhaista ēvādya yudhi jitvā nadanti naḥ Á Á 23 Á Á

ētān vayaṃ vijēṣyāmō yadi daivaṃ prasīdati Á
tasmāt kālaṃ pratīkṣadhvaṃ yō nō’rthatvāya kalpatē Á Á 24 Á Á

śrīśuka uvāca
patyurnigaditaṃ śrutvā daityadānavayūthapāḥ Á
rasāṃ nirviviśū rājan viṣṇupārṣadatāḍitāḥ Á Á 25 Á Á

atha tārkṣyasutō jñātvā virāṭ prabhucikīrṣitam Á
babandha vāruṇaiḥ pāśairbaliṃ sautyē’hani kratau Á Á 26 Á Á

hāhākārō mahānāsīd rōdasyōḥ sarvatōdiśam Á
nigṛhyamāṇē’surapatau viṣṇunā prabhaviṣṇunā Á Á 27 Á Á

taṃ baddhaṃ vāruṇaiḥ pāśairbhagavānāha vāmanaḥ Á
naṣṭaśriyaṃ sthiraprajñamudārayaśasaṃ nṛpa Á Á 28 Á Á

padāni trīṇi dattāni bhūmērmahyaṃ tvayāsura Á
dvābhyāṃ krāntā mahī sarvā tṛtīyamupakalpaya Á Á 29 Á Á

yāvat tapatyasau gōbhiryāvadinduḥ sahōḍubhiḥ Á
yāvad varṣati parjanyastāvatī bhūriyaṃ tava Á Á 30 Á Á

padaikēna mayā krāntō bhūrlōkaḥ khaṃ diśastanōḥ Á
svarlōkastu dvitīyēna paśyatastē svamātmanā Á Á 31 Á Á

pratiśrutamadātustē nirayē vāsa iṣyatē Á
viśa tvaṃ nirayaṃ tasmād guruṇā cānumōditaḥ Á Á 32 Á Á

vṛthā manōrathastasya dūrē svargaḥ patatyadhaḥ Á
pratiśrutasyādānēna yō’rthinaṃ vipralambhatē Á Á 33 Á Á

vipralabdhō dadāmīti tvayāhaṃ cāḍhyamāninā Á
tad vyalīkaphalaṃ bhuṅkṣva nirayaṃ katicit samāḥ Á Á 34 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē vāmanaprādurbhāvē balinigrahō nāma

ēkaviṃśō’dhyāyaḥ Á Á

